
  
    
      
    
  


 
      Leteroj

      Klimat-skeptikulo (1)

      Mi treege dankas la redakcion pro la publikigo de la artikolo de Ward Kusters 
         Klimat-skeptikulo (MONATO 2019/12, p. 17). Li diris ĉion, kion mi opinias pri la problemo, sed ne aŭdacis diri mem. Laŭ mia
         opinio, tiu ekscito, kiu jam delonge regas en la publikaj diskutoj pri la tervarmiĝo,
         fontas el du kialoj: unue, pro iaspeca plus-komplekso: jen kiom ni, la homoj, estas
         potencaj – eĉ la klimaton ni povas ŝanĝi (aŭ, male, stabiligi); due, pro strebo fare de potenculoj
         fortiri la atenton de la amasoj da realaj solvendaj kaj solveblaj problemoj, ankaŭ
         en la sfero de mediprotektado. Certe, malpliigo de elĵetoj de brulgasoj estas necesa
         afero, sed ne pro eventuala ĉesigo de la forcejefiko, sed pro poluado de la aero,
         akvo, grundo ktp. Krome ekzistas pluraj aliaj problemoj, kiuj estas ŝirmataj de tiu
         kampanjo pri klimato. Kaj envolvo en la amasan histerion de infanoj, kiuj ja komprenas
         la sciencajn aspektojn de la afero laŭdifine eĉ malpli bone ol plenkreskuloj, estas
         duoble abomeninda.
      

      Nikolao GUDSKOV
      

      
         Rusio
      


 
      
      Klimat-skeptikulo (2)

      Estas ja bone, ke en MONATO aperas diversaj opinioj pri gravaj temoj, kio povas stimuli diskutadon kaj pripensadon.
         Sed bedaŭrinde necesas konstati, ke la eseo de Ward Kusters pri klimatŝanĝiĝo (MONATO 2019/12, p. 17) malmulton povas kontribui al serioza diskutado de la temo. Se la amikoj de s-ro
         Kusters konsideras lin skeptikulo, ili eraras: lia teksto ŝajnas esti pelmela kunmeto
         de diversaj konsideroj ofte sen rilato al la baza temo kaj apenaŭ enhavas skeptikan
         prezentadon de faktoj.
      

      Anstataŭ skeptike analizi la argumentojn, s-ro Kusters preferas „kredi” iujn sciencajn faktojn kaj „ne kredi” aliajn, kvankam ĉiuj menciitaj faktoj (aŭ „hipotezoj” laŭ s-ro Kusters) havas saman sciencan bazon: la plimultiĝo de CO
         2 en la atmosfero estas bone atestita kaj atestata scienca fakto, kaj estas same bone
         atestite (per analizo de izotopoj), ke la plia CO
         2 rezultas el la uzado de fosiliaj brulaĵoj.
      

      Ke s-ro Kusters estas ĉio alia ol skeptikulo en vera senco, montras lia referenco
         al „climategate”. Utilas scii la originon de tiu angla vorto, kiu signifas proksimume „klimatskandalo”. La vorto aperis antaŭ deko da jaroj, kiam iuj krimuloj ŝtele eniris komputilon de
         angla universitato kaj elŝutis la retmesaĝan arkivon de la sciencistoj, kiuj tie esploris
         pri la klimato. El tiuj ŝtelitaj retmesaĝoj eblis ĉerpi jen kaj jen iujn frazojn,
         kiuj ekster kunteksto povus kredigi, ke la esploristoj manipulas siajn datumojn anstataŭ
         honeste prezenti ilin. Kaj tuj iuj kriis pri skandalo. Poste oficialaj enketoj tute
         senkulpigis la sciencistojn, kaj multaj aliaj studoj konfirmas la rezultojn kritikitajn
         en la „klimatskandala” afero.
      

      Kaj ĉiuokaze estas absurde kredi, ke kritiko al la rezultoj de esploristoj en unu
         universitato povas malvalidigi la konkludojn de multaj studoj en plej diversaj universitatoj.
         La vera skandalo en tiu afero temas ne pri la manipulado de datumoj kaj sciencaj rezultoj,
         sed pri la manipulado de homoj kaj opinioj per falsitaj novaĵoj kaj informoj. Estas
         skandale, ke ankoraŭ nun, tiom da jaroj poste, iuj ripetas la samajn abunde refutitajn
         akuzojn kontraŭ sciencaj studoj, dum nur bona atento al la konkludoj de klimatologoj
         povas evitigi gravajn ŝanĝojn en nia klimato.
      

      Anstataŭ ĉerpi informojn el fontoj, kies titolo per mencio de „skandalo” devus jam foraverti ĉiun racie penseman homon, mi rekomendas retejojn kiel 
         skepticalscience.com (baze anglalingva, sed kun iuj informoj en tuta aro da aliaj lingvoj).
      

      Brian MOON
      

      
         Luksemburgo
      

      Bonvolu legi la kontribuojn pri la sama temo en la rubrikoj „Eseoj” kaj „Medio” de tiu ĉi revu-numero.


  La rubriko „Leteroj” estas destinita al koncizaj (maksimume 150-vortaj) reagoj de abonantoj pri aktualaĵoj kaj pri artikoloj aperintaj en Monato. La redakcio faras propran elekton, post lingva kaj stila polurado. Letero, ankaŭ reta, estu subskribita per la nomo, kompleta stratadreso kaj telefonnumero. Per la sendo de la letero la aŭtoro donas sian permeson publikigi ĝin en la papera kaj en la ciferecaj versioj de Monato. Leteroj por publikigo estu senditaj al leteroj@monato.be.


 
      Politiko

      OPINIO

      Naciaj elektoj: ĉu la fino de la Unuiĝinta Regno?

      Ĝis la mezo de la dudeka jarcento, Britio (efektive, 
         Anglio) regis la plej vastan imperion en la historio de la homaro, kun kolonioj en ĉiu loĝata
         kontinento de la terglobo. Post la dua mondmilito, tiu imperio iom post iom ŝrumpadis,
         kiam la diversaj kolonioj gajnis sendependecon. Hodiaŭ restas nur febla fantomo de
         tiu potenco, konsistanta el kelkaj dissemitaj fragmentoj: Ĝibraltaro kaj iom da tre
         foraj insuloj kaj insuletoj, kiel la Falklandaj/Malvinaj Insuloj, Sankta Heleno kaj
         
         Tristan da Cunha, inter aliaj preskaŭ forgesitaj teritorioj.
      

      
         Malunuiĝinta Regno
      

      Sekve, post la aliĝo de Britio al Eŭropa Unio, plimulto de la angloj (sed ĝenerale
         ne la plimulto de la civitanoj de aliaj partoj de la Brita Insularo) iĝis malkontentaj
         pri la supozata perdo de sia suvereneco. Pro tio, malkontentaj angloj decidis forlasi
         Eŭropan Union. Tia rifuzo de aparteno al Eŭropa Unio kaj reviviĝo de angla naciismo
         (kiu, fakte, neniam mortis) nun minacas disrompon de la ĝisnuna Unuiĝinta Regno. Neniam
         Britio troviĝis en situacio de tioma 
         malunuiĝo.
      

      Anglio kaj Skotlando: malaj aspiroj

      Per grandega majoritato, Anglio voĉdonis por Konservativa Partio, kiu estas kontraŭ
         aparteno de Britio al Eŭropa Unio. Kontraste, en Skotlando, plimulto voĉdonis por
         Skota Nacia Partio (SNP), kiu celas restarigon de la sendependeco, kiun Skotlando perdis
         en la 18a jarcento. Pro la fakto, ke en la lasta tiel nomata „britelira” referendumo, Skotlando per granda majoritato voĉdonis por resti en Eŭropa Unio, SNP
         pledas ne nur pri sendependeco de Skotlando, sed ankaŭ pri ĝia membreco en Eŭropa
         Unio.
      

      Nord-Irlando

      En Nord-Irlando, la rezulto de la elektoj estis surprizega. Gajnis la du naciismaj
         partioj, kiuj postulas unuiĝon de la irlanda insulo, kaj unuafoje perdis la porbritaj
         uniismaj partioj, kiuj (plejofte tirane) regis Nord-Irlandon ekde la fondiĝo de la
         Libera Ŝtato (nun la respubliko Irlando). Parenteze ŝajnas, ke la plimulto de la nord-irlandanoj
         volis resti en Eŭropa Unio. Eĉ anglaj politikistoj nun supozas, kaj timas, ke tiu
         drasta ŝanĝiĝo kaŭzos la finon de la longa divido de Irlando.
      

      La lasta kaj la 
         tute lasta
      

      Iuj komentistoj deklaras, ke la eliro de Nord-Irlando el la Unuiĝinta Regno efektive
         finfine signifos preskaŭ la lastan najlon en la ĉerkon de la Brita Imperio. Eble la
         
         tute lasta najlo estos la eliro de Skotlando, ne el Eŭropa Unio (se Eŭropa Unio akceptos
         ĝian aniĝon), sed el la brita ŝtato.
      

      
         Sic transit gloria mundi!
         *
      

      * Latinaĵo: „Tiel pasas la monda gloro” 

      
         [image: gmck]
      

      Garbhan MACAOIDH
      

      
         korespondanto de MONATO en Britio
         
      


 
      
      USONO

      Ĉu prezidento Trump estos eksigita?

      Dum kelkaj monatoj okazadis kunsidoj de du komitatoj de la Ĉambro de Reprezentantoj,
         unu el la du ĉambroj de la usona Kongreso (parlamento), por iniciati la konstitucian
         proceduron (angle: 
         impeachment) por eksigi prezidenton Donald Trump el lia posteno. La eventuala krimo de la prezidento
         estas jena:
      

      Per prokrasto de promesita financa helpo al Ukrainio en la milita konflikto inter
         Rusio kaj Ukrainio, prezidento Trump supozeble volis igi la prezidenton de Ukrainio,
         Volodimir Zelenskij, anonci la komencon de krimenketado pri korupto, al kiu estas
         ligita Hunter Biden, filo de Joe Biden [ĝo bajden], antaŭa vicprezidento kaj unu el
         la ĉefaj aspirantoj por iĝi kandidato de Demokrata Partio en la venontaj prezidentaj
         elektoj
         1.
      

      Dum Joe Biden estis usona vicprezidento, Hunter Biden iĝis altranga dungito de la
         ukraina firmao 
         Burisma Holdings. Li ricevis grandegan salajron, kvankam li havis nenian sperton pri la koncernaj
         industrio kaj regiono. Tio neeviteble pensigas pri tio, ke la sola kialo por dungi
         lin estis vicprezidenteco de lia patro. Tial Trump opinias, ke Hunter Biden (kaj probable
         ankaŭ lia patro) agadis korupte.
      

      Dufaza procezo

      La opinioj de la publiko pri tiu afero ĝis nun dependas pli de la politika vidpunkto
         de homoj ol de la rivelitaj faktoj. Tamen tiuj opinioj iom ŝanĝiĝas tien kaj reen
         surbaze de novaj eltrovoj en la procezo, kiu okazas en du fazoj:
      

      (1) Komitatoj de la Ĉambro de Reprezentantoj intervjuis plurajn atestantojn pri la
         enhavo kaj cirkonstancoj de la koncerna telefona konversacio inter Trump kaj Zelenskij
         kaj pri la vojaĝoj de Rudy Giuliani [Ĝuliani] al Ukrainio. Giuliani estas eksurbestro
         de Nov-Jorko, sperta advokato, kaj ofta neoficiala kunlaboranto de Trump. Post tio,
         la tuta ĉambro voĉdonos por decidi, ĉu formale akuzi prezidenton Trump pri krima misuzo
         de la povo de sia posteno por propraj celoj. La voĉdonado verŝajne okazos en la komenco
         de 2020. Pro tio, ke solida plimulto en la Ĉambro de Reprezentantoj estas demokratoj
         2, estas atendeble, ke la plimulto voĉdonos por tiu akuzo.
      

      (2) Tia rezulto devigus la duan Ĉambron de la Kongreso, nome la Senaton, starigi formalan
         proceson por decidi, ĉu forigi Trump de la prezidenteco. Oni eventuale denove prezentos
         atestantojn, diskutos ĉu la eventualaj atestoj estas kredindaj, kaj se jes, ĉu la
         krimo estas sufiĉe grava, por forigi la prezidenton el la posteno. Finfine, ankaŭ
         la senatanoj voĉdonos. Se malpli ol du trionoj de la senatanoj voĉdonos por forigi
         Trump, li restos en sia posteno. Nuntempe estas konjekteble, ke ĉiuj aŭ preskaŭ ĉiuj
         demokratoj kaj la du formale sendependaj membroj de la Senato voĉdonos por forigi
         lin, sed tio estus nur 47 el la 100 senatanoj. Necesus, ke ankaŭ almenaŭ 20 el la
         respublikanaj reprezentantoj subtenu forigon. Tion oni konsideras tre neverŝajna pro
         la ĝenerala populareco de Trump en la ŝtatoj kun respublikanaj senatanoj. Preskaŭ
         ĉiuj el ili iam volos esti reelektitaj de la popolo de sia ŝtato kaj por tio kredeble
         bezonos la subtenon de Trump
         3.
      

      Politika taktiko

      La reprezentantoj sciis tiujn regulojn jam antaŭ la procezo. Restas la demando, kial
         la demokratoj starigis tian longdaŭran procezon, kvankam ĝia sukceso estas tiom neverŝajna.
         La respondo baziĝas sur la fakto, ke en novembro 2020 okazos prezidentaj elektoj.
         La informoj kaj diskutoj dum la procezo povos eventuale influi la opinion de la usonaj
         voĉdonontoj. La espero de la kontraŭuloj de Trump estas, ke tiamaniere influitaj voĉdonantoj
         montros alian opinion ol la Senato. El tio povus rezulti prezidentiĝo de unu el la
         rivaloj de Trump el la demokrata partio. Ĝis aŭgusto 2020 neniu scias, kiu el la demokrataj
         kandidatoj estos la oficiala kandidato de la partio.

      Dan MAXWELL
      

      
         korespondanto de MONATO en Usono
         
      

      1. Kaj do ebla rivalo de Trump, kandidato de Respublikana Partio por reelekto - red.

      2. T.e. membroj de Demokrata Partio - red.

      3. Kaj, pli grave, la subtenon de la koncerna elektantaro, inter kiuj signifa parto
         opinias la priskribitan pretekston por eksigi la prezidenton frivola - red.
      



Intertempe, la 18an de decembro 2019, post kiam tiu ĉi teksto estis jam finredaktita, la voĉdonado en la malsupra ĉambro de la usona parlamento efektive okazis, kaj ĝia plimulto (nur, sed ne ĉiuj, demokratoj) voĉdonis por du „artikoloj” de akuzo, ambaŭ tiom elastaj, ke (laŭ fakuloj) ili estas aplikeblaj al senescepte ĉiuj prezidentoj ekde almenaŭ la komenco de la 20a jarcento. Tio esence lasas neniun ŝancon, ke la senato decidos eksprezidentigi la prezidenton.


Tamen okazis io tute neatendita: la artikoloj de akuzo ĝis nun (post tri semajnoj) ne estis senditaj al la senato, kiel preskribas la konstitucio, kaj do la situacio iĝis eksterkonstitucia. Ne estas eĉ klare, ĉu la akuza fazo jam finiĝis aŭ ne. El la ĝisnunaj eksplikoj de la prezidantino de la malsupra ĉambro pri tia ĉi surpriza konduto ne estas klare, ĉu temas pri taktika prokrasto aŭ pri ekstravaganca ruzaĵo por relative kviete ĉesigi la provon pri eksprezidentigo sen riveli, ke ĝi fiaskis. (red.)


 
     
      KUBO

      Rusia ĉefministro denove vizitis Kubon

      En oktobro Miguel Díaz-Canel Bermúdez, prezidento de Kubo, oficiale akceptis la rusian
         ĉefministron, Dmitrij Anatoljeviĉ [anatóljeviĉ] Medvedev, en la Palaco de la Revolucio
         kadre de dutaga laborvizito al la kariba lando.
      

      Historie amikaj ligoj

      Estis subskribitaj ok kunlaboraj kontraktoj inter Rusio kaj Kubo, kiuj ampleksas interalie
         transporton (precipe aŭtomobilan kaj fervojan), bioteknikon, agrikulturon, energion,
         ciferecajn teknologiojn kaj doganojn, kaj celas plifortigi la rilatojn inter la du
         landoj.
      

      Medvedev kaj la cetero de la rusia delegacio honoris la kuban nacian heroon José Martí
         metante florojn antaŭ lian statuon sur la Placo de la Revolucio.
      

      Akcepto ĉe Raúl Castro

      Raúl Castro Ruz, eksprezidento de Kubo kaj la unua sekretario de la komunista partio,
         akceptis la rusian gaston, kiu estas ankaŭ la prezidanto de la partio Unueca Rusio.
      

      La rusiajn gastojn akceptis kaj akompanis ankaŭ Esteban Lazo Hernández, prezidanto
         de la nacia asembleo, kaj Eusebio Leal Spengler, la historiisto de la urbo Havano.
         Medvedev emfazis, ke „estas honoro troviĝi en Kubo, lando, kiu iĝis por ĉiuj simbolo de libereco kaj sendependeco”. Li anoncis, ke li donacos rusian flagon kiel signon de solidareco kaj amikeco, kaj
         ke ĝi restos kun la aliaj ĉe la kripto de la nekonata „Mambí” (en Kubo, tiel oni siatempe nomis insurekciantojn kontraŭ Hispanio).
      

      Horizontala naftoŝakto

      Medvedev veturis 43 kilometrojn orienten de Havano, norden de la najbara provinco
         Mayabeque, kie troviĝas instalaĵoj de komuna projekto inter la naftokompanioj 
         Zarubeĵneft (akcia kompanio „Eksterlanda Nafto”) kaj 
         Unión Cuba-Petróleo, por inaŭguri la unuan naftoŝakton por horizontala prifosado en Kubo. Oni ekkonstruis
         horizontalajn naftoŝaktojn, ĉar ili havas pli grandan produktivecon.
      

      Honora doktoreco

      Miriam Nicado García, rektorino de la Havana Universitato, premiis la registarestron
         per la titolo Honora Doktoro pri Politikaj Sciencoj. Ŝi emfazis la gravecon de la
         omaĝito kaj lian kapablon influi en la internacia areno aldone al sia rolo de reganto.

      Juan Carlos MONTERO MEDINA
      

      
         korespondanto de MONATO en Kubo
         
      


 
      Monato sin prezentas

      Andrej Peĉënkin

      
         (lingva revizianto, Rostovskaja Oblast, Rusio)
      

      Mi estas ruso, naskita en Sovetio, nun loĝanta en suda parto de Ruslando, iam profesia
         instruisto de fremdaj lingvoj kaj longdaŭra tradukisto, ĉefe pri la angla. Nun preskaŭ
         60-jara (pri la aĝo mi ne pensas).
      

      Krom la honoro kontribui reviziule al MONATO, mi jam la trian jaron partoprenas en la projekto de Esperanto-versio de Unesko-Kuriero.
      

      Lingvema, mi aliĝis al Esperanto en 1973, mem 13-jara, trovinte en libroŝranko ial
         neviditan antaŭe broŝuron el 1957 de Andrejev (eldonitan por la tiama „Tutmonda festivalo de gejunularo kaj studentoj”, jardekojn post la preskaŭ totala elimino de esperantistoj) kun priskribo de la lingvo
         kaj modesta vortareto. Eble du semajnojn antaŭ tiu eventego mi legis en loka ĵurnalo
         pri la lingvo kaj iu regiona renkontiĝo de ties uzantoj. Malfermonte la broŝuron mi
         solene diris al mi, ke jen estas tio, kio nepre fundamente influos mian tutan vivon.
         Ĝuste tiel okazis.

      Dum ses jaroj mi estis sola, nur poiomete ekhavante eblojn aboni al, ĉefe, eksterlandaj
         Esperanto-periodaĵoj. La miraklo de Pola Radio en Esperanto (kies kurtondajn programojn
         malfortsignalajn mi penegis aŭskulti kaj kies redakcio abunde provizis min per presaĵoj
         legaj) grave kontribuis al mia kompreno, ke ja ekzistas la komunumo.
      

      Sekvis, finfine, ebloj konatiĝi kun samlingvanoj – dum renkontiĝoj kaj „tendaroj”, dum la unua el kiuj mi konatiĝis kun mia estonta edzino, ĉe kiu mi post miaj universitataj
         studoj iris vivi en Siberio.
      

      Mia konvinko, ke la Esperanto-kulturon nutru literaturo kaj seriozaj aktualaj tekstoj,
         restas. Min ĝis nun ravas la lingvo mem, ĝia glora kaj malfacila historio. Mi ĝojas
         trovi novajn homojn, kiuj kreas kaj portas valorojn, kaj kunfari ion interesan en
         Esperantujo. Iam mi arde subtenis Raŭmismon, sed nun ŝajnas al mi, ke nia kara afero
         jam evoluas en ion plian. Nur ĝoji pri la ekzisto de „Esperantujo” (kun ties kluboj, kongresoj) ne sufiĉas (estas granda temo). Kaj mi ne dubas, ke
         Esperanto nepre postvivos la jaron 2045. Ĝi jam ne bezonas mitojn. Sed tio dependas
         de ĉiu el „ni” aparte. Floru miliono da floroj, kaj ni ĉiuj estu atentaj unu al la alia.
      


 
     
      Alberto García Fumero

      
         (redaktoro de la rubriko „Spirita vivo”, Havano, Kubo)
      

      Dum dudek kvin jaroj mi estis instruisto: unue pri kemio, kaj poste pri informadiko.
         Nun mi laboras kiel programisto en entrepreno. Kun la paso de la jaroj mi magistriĝis
         pri perkomputile helpata instruado kaj fariĝis licenciulo pri sciencoj de la religioj.

      Esperanton mi lernis en 1980, sed vere nur post 1990 mi havis tempon serioze okupiĝi
         pri ĝi. Poste mi aŭdacis kontribui al 
         Kontakto (dankon, Francisko Veuthey!) kaj, kuraĝigite de la karmemora William Auld, ankaŭ
         al MONATO. De tiam ĝi fariĝis por mi fenestro al la tuta mondo. Imagu do, se vi povas, kia
         plezuro estas aparteni al la nuna teamo.
      


 
      Antaŭ 40 jaroj

      Konkurso por grizuloj

      El MONATO 1980/01, p. 15:
      

      La historiaj libroj estas plenaj de faktoj, datoj kaj eventoj. Sed nur malofte ili
         donas respondon al la demando: Kiel vivis la homoj tiutempe? Kiuj estis la ĉiutagaj
         zorgoj, problemoj, ĝojoj, distroj, laboroj, manĝoj? Jen breĉo, kiun povas plenigi
         vi kaj tiel konservi por postaj generacioj valorajn detalojn el la historio.
      

      Tial MONATO apelacias al ĉiuj grizharuloj (ankaŭ kalvuloj, kompreneble!) skribi siajn memorojn.
         Ni estas certaj, ke ili estos minimume same legindaj kiel la memoroj de usona eksprezidanto
         Nixon [Niksn] kaj aliaj eminentuloj.
      

      La plej bonaj verkoj aperos en MONATO. Kompreneble ni pagos por ĉiu publikigita verko honorarion. Do ek al la laboro! Kondiĉo:
         nur tajpitaj manuskriptoj estas akceptataj; se vi mem ne posedas skribmaŝinon, vi
         certe trovos amikon aŭ konaton, kiu helpos vin.
      

      sm


  
      Moderna vivo

      KONFLIKTO

      Sveda PEN kaj la ĉina registaro

      
         La sveda sekcio de 
            PEN International donas, ĉiujare ekde 1985, sian premion Tucholsky memore al la jud-germana verkisto
            kaj ĵurnalisto Kurt Tucholsky, kiu mortis en ekzilo en Svedio en 1935. La premio estas
            donata al persekutata, minacata aŭ ekzilita verkisto aŭ publicisto
         .
      

      En 2019 la premion oni donis al la verkisto kaj eldonisto Gui Minhai, denaske ĉina,
         sed nun sveda civitano. Li tamen ne povas veni por persone ricevi la premion, ĉar
         li estas en ĉina malliberejo ekde 2015, sen formalaj akuzo kaj juĝo.
      

      Gui Minhai

      La premiito naskiĝis la 5an de majo 1964 en Ningbo. En 1988 li venis al Svedio por
         studi, kaj restis tie post la murdado okazinta sur la placo Tian An Men en 1989. Li
         iĝis sveda civitano en 1992; doktoriĝis, edziĝis kaj ekhavis filinon – Angela Gui – en 1994.
      

      Kiam la politika situacio en Ĉinio iom trankviliĝis, li translokiĝis al Honkongo.
         Tie li fondis la eldonejon 
         Causeway Bay Books. Pluraj el la libroj eldonitaj de ĝi estas malpermesataj en la ĉina ĉeftero.
      

      Akraj reagoj

      Okaze de la atribuo de la premio la ĉina ambasadoro en Stokholmo, Gui Congyou – jam de du jaroj en la posteno –, reagis tre akre. Li postulis, ke la sveda PEN nuligu la decidon, sed la institucio
         rifuzis.
      

      En la retejo de la ambasado, Gui Minhai estas nomata krimulo, mensoganto kaj disvastiganto
         de onidiroj. Oni skribis: „Kiuj kreis ĉi tiun farson, tiuj ne zorgas pri la volo de Gui Minhai, kaj agas proprainiciate,
         malice kaj arogante. Ilin certe trafos la efikoj de iliaj propraj agoj”.
      

      La sveda ministrino pri eksterlandaj aferoj, Ann Linde, pri tio komentis, ke la sveda
         esprimlibereco garantias al la sveda PEN la rajton libere kaj sen ekstera premo doni
         la premion al iu ajn, kaj ke la sveda eksterlanda ministrejo diris tion al la ĉina
         ambasado.
      

      Datoj en la vivo de la verkisto

       
          
            	17an de oktobro 2015
            	Dum vizito al Pattaja, en Tajlando, li subite malaperis senspure. Poste, malaperis
               ankaŭ kvar aliaj kunlaborantoj de 
               Causeway Bay Books.
            
         

          
            	17an de januaro 2016
            	Gui aperis en la ĉina ŝtattelevido kaj diris, ke li memvole revenis al Ĉinio por respondeci
               pri trafikkrimo en 2003. Multaj, inkluzive de lia filino, dubas pri tio, ke li diris
               tion propravole kaj sen premoj.
            
         

          
            	En oktobro 2017
            	La ĉinaj aŭtoritatoj asertis, ke Gui estas liberigita.
         

          
            	20an de januaro 2018
            	Kiam Gui vojaĝis trajne de Ŝanhajo al Pekino kun du svedaj diplomatoj, li estis arestita.
         

          
            	En februaro 2018
            	Li aperis en la ĉina TV9. Ne estas klare, ĉu li faris tion libervole.
         

          
            	12an de februaro 2018
            	Li ricevis la premion Voltaire de la internacia eldonista asocio IPA.

      KRIMADO

      Justeco por Pedro

      
         Ĉiun 15an de decembro aperas sur muroj de Barcelono la jena mesaĝo: 
            Pedro Álvarez murdita de policano. Jen ĝia historio.
         
      

      La afero okazis la zamenhofan tagon de 1992, vespere. Temis pri trafika disputo, ŝajne
         banala. Kiel kutime, la 20-jara Pedro akompanis sian koramikinon Yolanda hejmen, kiam
         rapida aŭtomobilo preskaŭ renversis ŝin. Antaŭ ol la junulino sukcesis protesti, la
         stirinto eliris el la veturilo kaj alproksimiĝis al ŝi kaj violente puŝis ŝin, pro
         kio ŝi falis surteren. Pedro instinkte klopodis defendi ŝin, sed la viro havis pafilon
         kaj tuj pafis trifoje al lia kapo. Unu el la kugloj penetris lian kranion. La viro
         revenis al sia aŭtomobilo kaj forveturis. Pedro mortis survoje al la hospitalo.
      

      Aresto, esploro ... kaj rezigno

      Post kelkaj horoj la policano José Manuel Segovia González estis arestita. Li posedis
         similan veturilon, similan pafilon kaj similajn kuglojn. Li havis kromlaboron en la
         sama ĉirkaŭaĵo. Tridek minutojn antaŭ la evento li havis fortan diskuton kun gardisto
         en najbara hospitalo. Kaj la koramikino de Pedro tuj rekonis lin. Sen iu ajn dubo.
         Tamen, post kelkaj tagoj Segovia estis liberigita, ĉar la juĝisto opiniis, ke oni
         ne havas sufiĉajn pruvojn. Kiam denove Yolanda devis identigi la murdinton, subite
         ŝi ne kapablis rekoni lin. Ekde tiam neniu plua esploro okazis fare de la polico.
      

      Esperoj en la familio

      Malfacilas imagi la sentojn de la familianoj de Pedro dum tiuj ĉi 27 jaroj. Mia edzino
         kaj mi konatiĝis kun la patro Juanjo antaŭ kelkaj monatoj, prepare al la pasinta SAT-kongreso.
         Ni serĉis kinejon por projekcii filmojn en la kadro de la kongreso, li serĉis taŭgan
         lokon por anonci la novan kampanjon rilate al publika agado pri sia filo. Anekdote,
         li bone konas Esperanton kaj simpatias al ĝi kaj lernetis ĝin en kurso organizata
         de la liberecana sindikato CGT. Li eĉ ŝatintus, ke dum la SAT-kongreso oni montru
         ekspozicion pri la afero de Pedro, sed bedaŭrinde tio finfine ne povis okazi.
      

      Tamen, tiu persona rilato instigis nin plu esplori la aferon kaj ankaŭ partopreni
         en kelkaj solidaraj kaj emociplenaj eventoj. La admiro, kiun ni sentas pri tiu laborista
         familio, estas absoluta. Tiuj homoj faris centojn da prelegoj por klarigi sian situacion,
         senlace organizis surstratan manifestacion ĉiun 15an de decembro kaj interesiĝis ankaŭ
         pri aliaj okazoj de polica mistrakto kaj helpis aliajn familiojn. La tuta agado venis
         desube, sen subvencioj, sen la subtenoj de politikaj partioj. En tiuj manifestacioj
         estis neniu flago. Nur milo da homoj, kiuj postulis justecon por Pedro.
      

      Nova kampanjo

      Laŭ la hispana leĝo, la afero nuliĝos en la aŭtuno de 2020. Pro tio Juanjo Álvarez
         ĵus iniciatis novan kampanjon por denove malfermi ĝin. Temas pri la lasta ŝanco. Laŭ
         la nova advokato, la aktualaj teknikoj kapablas eltiri pli da rezultoj el la atestaĵoj
         de 1992. Krome, oni pretigas dokumentan filmon por konsciigi la publikon pri ĝi. Kaj
         amikoj kaj simpatiantoj verkas artikolojn en pluraj lingvoj por diskonigi la aferon
         internacie. Polica korporaciemo multe pli ampleksas, kaj ĝi certe ekzistas en aliaj
         landoj, sed tiu ĉi afero estas simbola kaj sufiĉe grava por verŝajne servi kiel turnopunkta
         tendenco.

Ĉiun 15an de decembro aperas sur muroj de Barcelono la jena mesaĝo: Pedro Álvarez
         murdita de policano. Foto: PLATAFORMA PEDRO ÁLVAREZ

La laborista familio de Pedro Álvarez senlace organizas surstratan manifestacion ĉiun
         15an de decembro. Foto: PLATAFORMA PEDRO ÁLVAREZ
      


  
     
      SOCIO

      Gastamaj, sed malĝojaj litovoj

      
         La litova registaro faris enketon por esplori, kion opinias pri litovoj eksterlandanoj
            kaj samlandanoj. Tiucele estis enketitaj 8000 homoj: po unu milo en Litovio kaj en
            ĉiu el sep aliaj landoj.
         
      

      La rezulto montris, ke 32% de la enketitoj opinias litovojn gastamaj, 22% konsideras
         ilin amikaj kaj sinceraj kaj 19% laboremaj. 15% opinias, ke litovoj estas trankvilaj
         kaj diskretaj, kaj 11%, ke ili estas progresemaj kaj aktivaj.
      

      Kiel malfavorajn ecojn de litovoj 11% de respondantoj loĝantaj eksterlande menciis
         malhonestecon kaj inklinon al fraŭdo, kaj 9% de la enketitoj diris, ke litovoj estas
         timidaj, malĝojaj kaj ne-ridemaj kaj ke ili ne havas memfidon. Krome, ke
         litovoj estas pasivaj kaj konformismaj. Aliaj (8% de la enketitoj) konsideras litovojn
         netolereblaj kaj malĝentilaj.
      

      Litovoj opinias

      El la litovaj respondantoj 67% diris, ke litovoj estas laboremaj; 31% konsideras
         samlandanojn gastamaj, 29% kreemaj, 24% trankvilaj kaj diskretaj kaj 19% entreprenemaj.
         El la malbonaj kvalitoj de samlandanoj respondintoj menciis koleron kaj ĵaluzon (67%),
         malĝojon (51%), malkonfidon al si mem kaj timidecon (26%), pasivecon (25%) kaj
         nedecidemon (23%).
      

      Tri kvaronoj de la litovoj fieras pri sia ŝtataneco kaj konsentas, ke ilia lando multe
         progresis post la sendependiĝo en 1990. 51% opinias, ke dum la lastaj kvin jaroj
         la vivo en Litovio pliboniĝis, sed ne tiel bone kiel en la najbaraj Latvio, Estonio
         kaj Pollando. 35% de la respondintoj indikis, el la plej gravaj aspektoj de la vivo,
         vivkvaliton kaj 33% materian riĉecon. La plej favoran opinion litovoj esprimis rilate
         al sporto, kulturo kaj scienco, kaj la plej malfavoran rilate internan politikon,
         ekonomion kaj socian protektadon.
      

      Eksterlandanoj esprimis sin

      94% de la enketitaj eksterlandanoj scias almenaŭ la nomon de tiu ĉi balta ŝtato,
         sed pli ol tion nur 28%. Duono de la respondintoj scias ankaŭ, kiu estas la ĉefurbo
         de Litovio. La plej bonaj konantoj de Litovio estas poloj, sed pri tiu ĉi balta lando
         la francoj scias tre malmulte.
      

      La plej avantaĝa flanko de Litovio por eksterlandanoj estas turismo, loĝantoj kaj
         kultura heredaĵo. La plej favoraj evidentiĝas poloj, kiuj laŭdas la interesajn arkitekturajn
         monumentojn de la lando kaj la belan naturon kaj konfesas, ke ili volonte ĉi tien
         vojaĝus. Favoran sintenon al multaj flankoj de Litovio esprimis ankaŭ germanoj. Tamen
         en Francio kaj Britio oni plej malmulte scias pri Litovio kaj litovoj. Malgrandan
         emocian favoron Litovio ĝuas ankaŭ en Israelo.
      

      Svedio kaj Norvegio

      En Svedio kaj Norvegio la imago pri Litovio ne estas bona. Norvegoj malfavore konsideras
         la respekton de civitanoj kaj homaj rajtoj, kaj ne taksas Litovion bona loko por labori
         aŭ investi. Svedoj rangigas Litovion malpli alte ol alilandanoj pri preskaŭ ĉiuj aspektoj.
      

      La iniciatintoj de la enketado diris, ke tian opinion probable kaŭzas la troa kvanto
         da malfavoraj informoj legeblaj en la sveda amaskomunikilaro aŭ la tre granda fiero
         pri la skandinava kulturo.

La plej favoran opinion litovoj esprimis rilate al sporto, kulturo kaj scienco. Foto:
         LAST
      


 
      Eseoj

      KLIMATO

      Inter dubo kaj kredo, ago!

      Petite resumi unufraze sian doktrinon, Karl Marx laŭdire respondis: „Pri ĉio oni devas dubi!” Jen tute laŭdinda principo, sen kiu scienco ne estus scienco. Pri tio ĝuste argumentas
         Ward Kusters en sia leginda artikolo 
         Klimat-skeptikulo en la decembra numero de MONATO. Tamen mi ne povas konsenti kun liaj konkludoj.
      

      Li prezentas, kaj trafe kritikas, kelkajn argumentojn, per kiuj, vulgare, oni pretendas
         pruvi la hipotezon pri antropogena, t.e. homkaŭzata, tutplaneda varmiĝo, nome ke la
         nunajn klimatajn ŝanĝojn kaŭzas ĉefe la diversaj forcejaj gasoj eligataj per homa
         aktivado dum la lastaj 150 jaroj. La aŭtoro ankaŭ prave substrekas la grandan malsimplecon
         de la scienco pri klimato.
      

      Tamen la plej trafan argumenton, kiu miapercepte konvinkis la sciencistojn de la UN-a
         IPCC (Interregistara Grupo pri Klimatŝanĝiĝo) pri la ĝusteco de la hipotezo pri homkaŭzita
         varmiĝo, s-ro Kusters ne mencias. Mi koncize prezentu tiun argumenton, laŭ mi konvinkan.
         Mi aŭdis antaŭ kelkaj jaroj sufiĉe detalan prelegon pri tiu temo, fare de inĝeniero
         specialiĝinta pri klimato, kies nomon mi bedaŭrinde forgesis, mem IPCC-ano, kaj profesoro
         ĉe la Multteknika Altlernejo (École polytechnique) en Montrealo (Kanado).
      

      1. Eblas, per diversaj geologiaj datumoj, proksimume taksi la averaĝan mondan temperaturon
         (AMT) de pasintaj jarcentoj kaj jarmiloj.
      

      2. Oni konas ankaŭ multajn tute naturajn kaŭzojn, influantajn la mondan temperaturon:
         inter ili la ŝanĝetoj, kiuj dum jarmiloj okazas en la ĉirkaŭsuna orbito de la tero,
         la ŝanĝetoj de la angulo de la tera akso rilate tiun orbiton, la albedo de la diversaj
         partoj de la tera surfaco, la kvanto da forcejaj gasoj en la atmosfero ktp.
      

      3. Oni konstruis komputilajn modelojn, kiuj kalkulas, baze de tiuj variabloj, hipotezan
         AMT-on. Kompreneble tiuj modeloj tre kompleksas, kaj mi ne dubas, ke ili malgraŭe
         tro simplas multrilate, ne sufiĉe precizas, malkompletas, kaj ke ili estas daŭre tre
         diskutataj inter priklimataj fakuloj. Malgraŭ tiuj malfacilaĵoj, oni evoluigis tiujn
         modelojn tiagrade, ke la temperaturoj kalkulataj per ili, por ĉiu pasinta epoko, rimarkinde
         (kvankam neniam perfekte) kongruas kun la temperaturoj deduktitaj de geologiaj datumoj
         por la koncernaj epokoj, inkluzive la multajn pasintajn gravajn ŝanĝojn en la AMT.
         Kaj tio validas por milionoj da jaroj! Tial tiuj modeloj, bazitaj sur nuraj naturaj
         kaŭzoj, malgraŭ sendube multaj malperfektaĵoj, ŝajnas relative fidindaj.
      

      4. Sed kion montras tiuj modeloj, kiam oni aplikas ilin al la lastaj jarcentoj? Ili
         montras ja iom kreskantan AMT-on el naturaj kaŭzoj. Ne dubindas, ke ĉi-lastaj eksplikas
         parton de la nun observata varmiĝo. Sed la kurbo de la observata AMT dum la samaj
         jarcentoj, ekde la komenco de la industria epoko, komence malrapide, sed poste pli
         rapide, supreniras super tiun de la AMT el naturaj kaŭzoj! Malfacilas eviti la konkludon,
         ke la ĉefa kaŭzo de la nun observata varmiĝo devas esti la homa aktivado.
      

      Multajn informojn pri tutmonda varmiĝo kaj rezultoj publikigitaj de IPCC oni trovos
         ĉe 
         climate.nasa.gov/causes/. Sed konsultu ankaŭ la multajn publikaĵojn de IPCC mem ĉe 
         www.ipcc.ch. Atentu, ke multegaj fakuloj kunlaboris en la redaktado de la IPCC-raportoj, kaj
         multe pli en la esploroj, sur kiuj baziĝas tiuj raportoj. Por fidinde pruvi, ke iliaj
         konkludoj malvalidas, necesus longa kunlabora penado de multegaj sciencistoj diversfakaj.
      

      S-ro Kusters, post sia kritika, sed malkompleta ekzameno de la klimatscienco mem,
         prave substrekas, ke, se la registaroj forte agos por redukti la tuthomarajn forcejgasajn
         eligaĵojn, certe multaj homoj ege riĉiĝos per tio. Gravaj ekonomiaj interesoj ja puŝas
         en tiu direkto. Sed ankaŭ multaj homoj ege riĉiĝos, se la registaroj male nenion faros!
         Gravaj ekonomiaj interesoj puŝas samtempe en la mala direkto! La argumento pri ekonomiaj
         interesoj neŭtraligas sin mem.
      

      Fine, restas la principo pri singardemo: se ekstreme grava, baldaŭa, kvankam ne tute
         certa, danĝero minacas min, mi preferas, pro nura kaj tute racia singardemo, agi tuj,
         kvazaŭ la danĝero estus tute certa. Pri la klimato, bedaŭrinde, mankas tempo por ĝisfunde
         ĉion esplori, por iom post iom alveni al tute firma, detala, klara scienco pri ĝi.
         Urĝas agi nun, ne post jarcento!
      

      Francisko LORRAIN
      

      
         licenciulo pri matematiko kaj fiziko (Universitato de Montrealo), doktoro pri matematika
            sociologio (Universitato Harvard)
         
      


 
      Medio

      BELGIO

      Fosilio de la Tago

      
         Okaze de la pintokonferenco pri la klimato en Madrido en decembro, la tutmonda reto
            de neregistaraj organizaĵoj „Reto por Klimata Agado” (angle: 
            Climate Action Network) donis al Belgio la ne vere laŭdan premion „Fosilio de la Tago”. Tiu ĉi premio estis unuafoje atribuita dum la klimata pintokonferenco en Bonno en
            1999. Ekde tiam dum ĉiu tia pintokonferenco oni ĉiutage „honorigas” tri landojn, kiuj elstaras pro malbona media agado.
         
      

      Maltrafas preskaŭ ĉiujn celojn

      Belgio ricevis la malfavoran premion, ĉar ĝi malsukcesas en preskaŭ ĉiuj celoj. La
         ĵurio aparte menciis aron da kialoj:
         

 - Unu ministro pri medio publike deklaris, ke la sola celo de arbo estas esti hakita.
         

 - Tiu sama ministro deklaris, ke la junuloj, kiuj protestas favore al la klimato,
         estas nuraj konspirantoj.
         

 - Belgio ne havas priklimatan leĝon.
         

 - Belgio sendis kvar ministrojn al la pintokonferenco pri la klimato en Madrido en
         du diversaj aviadiloj por tie rifuzi subskribi la interkonsentojn.
         

 - Belgio estas unu el la ŝtatoj kun plej alta ellasado de karbondioksido.
         

 - Belgio rifuzis aliĝi al la grupo de eŭropaj ŝtatoj, kiuj volas aktive kontraŭbatali
         la klimatan damaĝon.
      

      Belgio jam antaŭe en 2015 „gajnis” la premion „Fosilio de la Tago”.

      
         [image: pape]
      

      Paŭl PEERAERTS
      

      
         korespondanto de MONATO en Belgio
         
      

      


[image: 012592]


Ano de „Reto por Klimata Agado” voĉlegas, kial Belgio meritas la malprestiĝan premion. Foto: CAN


 
      
      UNUIĜINTAJ NACIOJ

      Gento honorita

      Ke en Belgio ne ĉio rilate la klimatoŝanĝiĝon estas malfavora (vidu la artikolon aliloke
         en tiu ĉi rubriko) pruvas la jeno: en septembro 2019 Unuiĝintaj Nacioj (UN) decidis atribui al la belga
         urbo Gento la prestiĝan Premion pri Tutmonda Klimat-Agado. Dum COP25, la pintokonferenco
         de UN pri la klimato 
          en Madrido, tiu premio estis solene transdonita. Gento estas la unua belga urbo, kiu
         ricevas tiun internacian distingon.
      

      Per la Premio pri Tutmonda Klimat-Agado UN deziras, laŭ sia gazetara komuniko, „helpi prilumi kelkajn el la plej praktikaj ekzemploj de tio, kion homoj ĉie en la
         mondo faras por kontraŭbatali la klimatŝanĝiĝon”. Sian decidon UN subtenas per la jenaj faktoj:
         

 Per sia programo 
         Gent en Garde la urbo Gento disdonis en la lastaj du jaroj 57 000 manĝaĵkorbojn al helpobezonaj
         homoj.
         

 En 2009 la urbo lanĉis, kune kun la neregistara organizaĵo 
         Eva, la iniciaton „Donderdag veggiedag” (Ĵaŭdo vegetara tago), kaj tiel ĝi iĝis la unua urbo en la mondo, kiu oficiale enkondukis
         vegetaran tagon.
         

 Pli-malpli 7 % de la loĝantaro de Gento estas vegetaranoj, kio estas signife pli
         ol la belga averaĝo de 2,3 %.
         

 Gento estas la urbo kun la plej alta elcentaĵo de vegetaraj restoracioj laŭ la loĝantaro
         en la tuta Eŭropo.
      

      Karbondioksido

      Pri la unua decido UN plu komentas: „En nuraj du jaroj la programo 
         Gent en Garde redistribuis mil tunojn da ‚troaj’ manĝaĵoj al helpobezonaj urbanoj. Farante tion, la urbo ne nur helpis la malriĉulojn,
         sed laŭtakse krome reduktis la ellason de karbondioksido je 2540 tunoj.”
      

      Pri la dua kialo, kiun kompreneble forte subtenas Mieke Loncke, prezidanto de la organizaĵo
         
         Eva, ŝi aldonas: „Se ĉiu persono en Gento dum unu tago de la semajno ne manĝas viandon aŭ fiŝaĵon, la
         produktado de karbondioksido malpliiĝas same forte kiel se veturus 20 000 aŭtoj malpli”.
      

      Kiam en 2009 Gento oficiale deklaris unu tagon de la semajno vegetara tago, tio estis
         monda novaĵo. Intertempe tamen jam pluraj urboj sekvis tiun iniciaton, urboj samlandaj
         (Bruselo, Haselto, Meĥleno), sed ankaŭ alilandaj (Kaburbo, Los-Anĝeleso kaj Rio-de-Ĵanejro).

      REAGO

      La amikoj pravas, ne la klimat-skeptikulo

      En la decembra numero (p. 17-19) la „klimat-skeptikulo” Ward Kusters (WK) konfrontas la nuntempan klimatovarmiĝon kun eventoj en la geologia
         pasinteco. Tiam la klimato ofte ŝanĝiĝis dramece, parte dum milionoj da jaroj pro
         kontinentŝoviĝoj kaj konsekvencaj ŝanĝiĝoj de marfluegoj, pro tutkontinenta vulkanismo
         influanta la atmosferon, parte dum nur kelkaj jaroj pro falo de meteoro kaj la sekvaj
         mondvastaj brulegoj poluantaj la atmosferon.
      

      La glaciepokoj de la pasinta miliono da jaroj estis stimulataj de la malrapida perioda
         reorientiĝo de la terakso (Milanković-cikloj). WK proponas, ke ni ne bezonas novan
         kaŭzon por la varmiĝo de la lastaj jardekoj. Ŝajne ni ne rimarkis tiajn geologiajn
         eventojn en la lastaj jardekoj.
      

      Ĉu faktoj aŭ nur kredo?

      Laŭ WK liaj amikoj ofte kontraŭdiras al li. Sed en la teksto li ripete parolas pri
         „nekredo” aŭ „dubo”. Ĉiu estas libera, kredi faktojn aŭ ne. Tamen ekzameneblaj faktoj estas sur malsama
         nivelo ol nura kredo.
      

      Tersurfaca temperaturo

      Se ne estus klimatefikaj gasoj en la atmosfero, la tersupraĵo havus -18oC (gradojn celsiajn). Tiu nombro rezultas el la ekvilibro inter la alradiado de la
         suno kaj la temperaturdependa infraruĝa elradiado de la tero. Tio estas simpla kalkulo,
         se oni uzas la radiadoleĝon de Planck, la precize mezuratan sunan alradiadon (1367
         W/m2) kaj la reflektipovon („blankecon”) de la tero, mezuratan de satelitoj. Sed se klimataj gasoj sorbas kelkajn ondolongojn,
         tiuj povas esti elradiataj nur de altaj tavoloj de la troposfero. Tiuj tavoloj estas
         malvarmaj kaj tial povas radii nur malforte. Por tamen atingi la radiadan ekvilibron,
         la tersurfaco devas altigi sian temperaturon por radii pli. Uzante la precize konatajn
         spektrojn de la klimatogasoj kaj iliajn nunajn koncentritecojn, oni kalkulas mezuman
         tersurfacan temperaturon de +15oC. Tiu valoro kongruas kun la mezurata. Tia kalkulo de la forceja efiko estas ankoraŭ
         simpla, kvankam komputilo estas bezonata.
      

      Radiada pelforto

      Por eviti ripeton de tiaj kalkuloj ĉe malgrandaj ŝanĝiĝoj de klimatogasenhavoj, klimatologoj
         proponis por ĉiuj gasoj simplajn proksimumajn funkciojn, dependantajn de la koncentritecoj.
         Ili nomiĝas radiada pelforto (vidu Vikipedion sub „radiative forcing” aŭ „Strahlungsantrieb”). Ili rezultas el la spektroj kaj la altecodependo de la troposfera temperaturo,
         ambaŭ bone konataj. Por CO2 kun la nuna koncentriteco kompare kun la antaŭindustria oni ricevas 2,04 W/m2, kvazaŭ la sunradiado estus kreskinta je tiu valoro. Por la aliaj gasoj – metano (CH4), nitrogenoksidoj (precipe N2O), fluoro-kloro-hidrokarbonoj, ozono (en la troposfero) kaj aliaj – la valoroj povas simple esti adiciataj. Akvovaporo (gasforma H2O, ne nuboj) estas la plej efika klimatogaso. Ĝia koncentriteco (vaporpremo) ne estas
         libera variablo, sed dependas nur de la temperaturo (per simpla funkcio, do ne – laŭ WK – sizifa tasko). Tial ĝi bezonas iom alian traktadon. Ĝi agas kiel plifortigilo de
         la aliaj gasoj. Do dum WK opinias, ke la aliaj gasoj kaj akvovaporo estas malfacilaĵo,
         simpla sumo ne devus prezenti malfacilecon. Kiel li povas pensi, ke klimatologoj forgesis
         ilin?
      

      Terblankeco

      Tiuj kalkuloj, ĉiuj koncernantaj la ekvilibron, povas esti plifajnigataj, konsiderante
         ankaŭ la influon de nuboj kaj de aliiĝo de la terblankeco, la lokan variadon de temperaturoj
         kaj aliaj. La klimatologoj volas kalkuli ankaŭ la tempan evoluon; ekzemple ĉe aera
         varmiĝo, glacio degelas nur kun prokrastiĝo. Tio postulas multe pli grandan penon
         kaj eĉ bezonas superkomputilojn. Eble multaj homoj sentas, ke tiaj ampleksaj kalkuladoj
         estas netravideblaj kaj pro tio dubas. Feliĉe por nia diskuto ni ne bezonas tiajn
         detalojn. Ni povas limigi nin al ekvilibroj.
      

      WK citas iun profesoron Berkhout (ĉu la spertulo pri akustiko kaj sismiko, kiu ankaŭ
         laboris por terolea industrio?). Laŭ li kelkaj (kie legeblaj?) priklimataj publikigaĵoj
         diras, ke nur 1% de la klimatovarmiĝo aŭ de la pliiĝo de CO2 devenas de homa agado. Sed bilanco de la bruligado de fosiliaj materialoj ekzistas.
         Ĝi kongruas kun la mezurata kreskado de la CO2-koncentriteco, se oni konsideras, ke nur duono de la eligata CO2 estas rapide ligata en plantoj kaj oceanoj. La origino de la plimultiĝo de CO2 estas indikata ankaŭ per la proporcioj de la izotopoj 13C kaj 
         12C: Tiu proporcio estas iom pli malgranda en fosiliaj brulaĵoj. Fakte ĝi malkreskas
         en la atmosfero kongrue kun la pliiĝo de CO2.
      

      La aliaj klimatogasoj praktike ne ĉeestis antaŭ la industria tempo: Ne ekzistas natura
         fonto de kloro-fluoro-hidrokarbonoj (ankoraŭ ne malaperintaj gasoj el malnovaj malvarmigmaŝinoj,
         kiel fridujoj kaj klimatiziloj); N
         2O venas de ne-zorgema sterkado kaj sekvanta mikroba aktiveco; CH4 originas de agrikulturo, de karbominejoj kaj de likoj ĉe gasminado, ankaŭ de putrado
         de organikaj materialoj ekzemple en marĉoj. Ĉe estonta varmiĝo (espereble ne jam ekde
         2 oC) grandaj kvantoj estos eligataj de degelantaj tundroj. Tiam la varmiĝo plirapidiĝos
         dramece kaj neinversigeble.
      

      Kalkuloj kaj fizikaj leĝoj

      La priklimataj antaŭdiroj ne dependas de iuj korelacioj, sed baziĝas sur kalkuloj
         kaj fizikaj leĝoj. Tamen por kontrolo kaj plifajnigo oni ekzamenas la kalkulojn precipe
         per komparo de pasintaj temperaturoj kaj atmosferaj niveloj de CO2, deriveblaj ekzemple de glaciaj borkernoj. Estis kontentige, ke jam en la 1980aj
         jaroj oni povis reprodukti pli kaj pli bone ĉiujn detalojn de la temperaturhistorio
         de la lastaj 100000 jaroj (intertempe ĝis 800000 kaj – malpli precize – ĝis multaj milionoj da jaroj; vidu en Interreto sub paleoklimatologio). La antaŭdiro
         ĉ. 1985 estis, ke daŭros ĉ. 20 jarojn, ĝis konstatebla varmiĝo elmergiĝos el la kutima
         temperaturfluktuado de jaro al jaro (vidu ekzemple mian artikolon en MONATO 1988/03, p. 19).
      

      Temperaturoj

      Tamen multaj homoj volis prefere atendi, ĝis la varmiĝo estos mezurebla. Tial Michael
         Mann kaj kunlaborantoj publikigis jam en 1999 studon de la temperaturhistorio de la
         lastaj du jarmiloj. En ĝi ili konstatis unuan indikon de mezurebla nuntempa varmiĝo,
         kvankam kun limigita statistika signifo. WK montras tiun „hokebastonan” kurbon, sed ĝi estas multege tro glatigita sen indiko de la mezuritaj fluktuadoj.
         Multe kritikata estis la limigita certeco. (Ankaŭ Mann substrekis ĝin, do ne „skandalo”.) Ankoraŭ nun dubantoj – ankaŭ WK – ripetas tiun malnoviĝintan kritikon, kvankam la konkludon de Mann konfirmis multaj
         aliaj studoj tuj post 1999 kaj speciale en la lastaj jaroj kun bona statistika signifo,
         kiel antaŭdirite. La bildo montras pli freŝdatan temperaturkurbon (1850-2016), kie
         la nuna varmiĝo estas evidenta.

La temperaturdevioj (mondvastaj mezumoj), mezuritaj de diversaj institutoj, depende
         de la kalendara jaro. Fonto: MOS.
      

      Tiu kurbo montras mezuritan temperaturaltiĝon de 0,9-1 
         oC en 2015, en bona akordo kun la 0,8 
         oC antaŭdiritaj laŭ WK. WK asertas 
         mezuritajn 0,2 
         oC. Verŝajne tiu valoro estis eltirita de unuopa jaro sub la glatigita kurbo. Laŭ WK
         estis ankaŭ antaŭdiro, ke la varmiĝo en la nuna jarcento ne superos 0,5 
         oC. Evidente la politikistoj en la decembra klimatokonferenco en Madrido ne sciis pri
         tio.
      

      WK asertas ankaŭ, ke la klimato-manifestantoj de la lastaj monatoj ne scias, kion
         fari. La iniciatinto Greta Thunberg diras „De pli ol 30 jaroj, la sciencaj faktoj estas kristale klaraj” (MONATO 2019/12, p.15) kaj ke ni ne perdu plian tempon, vidante ke nia CO2-buĝeto elĉerpiĝos post nur 9 jaroj. Ili ankaŭ simple postulas, ke oni aŭskultu la
         sciencistojn, kiuj ne nur antaŭdiras, sed ankaŭ proponas rimedojn.
      

      Organizitaj neistoj

      Scienco ofte evoluas helpe de duboj. Sed tio funkcias nur, se dubantoj aŭ skeptikuloj
         malfermiĝas al argumentoj. Kontraste, neantoj vidas nur siajn starpunktojn, kaj ofte
         supozas pli bone scii. Precipe en Usono estas kelkaj riĉaj privataj fondaĵoj (Heartland
         Institute, CO2 Coalition, CFACT kaj aliaj), kiuj propagandas neadon de la homkaŭzata klimatovarmiĝo.
         Ili estas financataj de multmiliarduloj kiel la fratoj Koch aŭ la familio Mercer kaj
         de interesata industrio. Tiu industrio malakceptas ŝtatan reguligon per klimatoprotektaj
         leĝoj.
      

      La organizitaj neistoj unue kontestis la atendatan varmiĝon, poste neis, ke ĝi estas
         homkaŭzata, kaj ĉiuokaze ke ĝi havos rimarkeblajn konsekvencojn. Ili dissemas falsajn
         informojn (varmiĝo je nur 0,2 
         oC), inventas malkonsentojn inter klimatologoj kaj ke tiuj ne laboras zorgeme („climategate” citita de WK) aŭ ripetas delonge refutitajn argumentojn. La propagandistoj estas
         ne klimatologoj, ofte ne sciencistoj, kaj multaj estas advokatoj aŭ politikistoj.
         En Usono ili havis kaj havas grandan influon precipe al la Respublikana Partio kaj
         ties registaroj (Reagan, Bush, Trump) kaj al la dekstrismaj komunikiloj. Ili konfuzas
         multajn laikojn en la publiko. En Eŭropo ilia influo estas ankoraŭ malpli granda,
         sed kreskanta.
      

      Por ke oni ne konfuziĝu, mi ripetas, ke la nuntempa forceja efiko ne estas kompleksa
         afero. Se ni preterlasas detalojn, precipe la rapidecon de la evoluo, ĝi baziĝas sur
         konataj fizikaj leĝoj, simpla matematiko kaj bone sciataj donitaĵoj. Se ne estus klimataj
         gasoj en la atmosfero, la tersupraĵo havus mezume -18 
         oC. Se oni aldonas 300 miliononojn (ppm) da CO2, ĝi varmiĝas al +14 
         oC, al la mezuma temperaturo, kiun ni havis antaŭ kelkaj jardekoj. La kalkuladoj estas
         ankoraŭ ne-kompleksaj kaj uzas nur establitajn donitaĵojn. Kial ne akcepti, ke plua
         aldonado de CO2 ekzemple ĝis 400 miliononoj (kaj de pliaj klimatogasoj) altigas la temperaturon pli,
         kiel matematike atendate? Kaj kial anstataŭigi laŭkvante konfirmitan kaŭzon de la
         varmiĝo per iu ne konata alia efiko?
      

      Werner FUß
      

      
         fiziko-kemiisto, Germanio
      


  

  Claudio Magris


  



  La muzeo de milito

  Ĵus aperis en Esperanto „La muzeo de milito”, la sukcesromano de la itala verkisto Claudio Magris, en traduko de Carlo Minnaja. Triesto: Viro havas kiel vivcelon la kolektadon de ĉiaj ajn armiloj - pafiloj, submarŝipoj, tankoj - por giganta muzeo de milito. Ĝi devas iĝi kolekto de ĉiu malbono en la mondo, dum ekster la muzeo ekzistos nur paco. La kolektisto, tamen, mortas en misteraj cirkonstancoj, kaj tiel perdiĝas la parto de liaj notoj, kiuj enhavas la nomojn de la kunlaborantoj en la Rizejo, la koncentrejo de Triesto. Fascina verko, jam tradukita en tiom da lingvoj, nun finfine por vi en Esperanto! 


 
  Fortike bindita libro, formato 140 x 210 mm, 296 paĝoj. ISBN  978-9077-06662-1. Prezo ĉe FEL: 35 eŭroj + afranko. Flandra Esperanto-Ligo, Lange Beeldekensstraat 169, 2060 Antwerpen, Belgio. Rete: www.retbutiko.be - butiko@fel.esperanto.be


 
      Libroj

      Ĉarma antikva musido

      Musoj, kaj speciale musidoj, estas tre popularaj protagonistoj de infanaj libroj.
         Tamen tiu ĉi infana libreto havas nekutiman fonon: temas pri la musido Adelfjo, kiu
         vivis antaŭ ĉ. du mil jaroj en la antikva urbo Karnunto, proksime al la nuntempa Vieno.
      

      Perfekta antaŭdorma legaĵo

      La eta sciavida musido kaŝe eliras el la hejmo dum dormas liaj zorgemaj gepatroj kaj
         la pli aĝaj fratinoj, promenas, observas kaj detektivumas en la ĉirkaŭaĵo kaj esploras
         la romio-epokan urbon, kies mapo (kune kun la musida rondvojaĝo, markita per etaj
         piedsignoj) troviĝas en la libreto. Danke al sia atentemo kaj supermusa talento por
         dedukta rezonado li sukcesas retrovi perditaĵon kaj sentrude feliĉigi etan knabinon
         kaj ŝian patron.

      Per nemultaj plumtuŝoj, tute sen ekspluati tradiciajn atentokaptilojn (bataladon,
         teatrecajn malbonulojn, katastrofojn ks), la aŭtorino sukcesas pentri simpatian, kuraĝan
         kaj penseman musidon kaj igi ĝian pacan mondon kredebla kaj alloga. Tio igas la libron
         perfekta antaŭdorma legaĵo por infanoj.
      

      Atentokapta kaj pedagogie lerta

      La aŭtorino, profesia arĥeologo, laboras ĝuste en Karnunto. Tial ŝi lerte garnas la
         rakonton pri la aventuro de musido-karnuntano per detaloj, evidente ĉerpitaj el ŝia
         rekta, persona faka sperto. Tion ŝi faras per trafaj detaloj, enplantitaj en la priskribon
         de la miniatura odiseado de la brava musido en maniero tute natura, sen doni la impreson,
         ke ŝi arbitre alkroĉas tion, kio senpere allogus infanojn (la scivoleman kaj helpeman
         musidon kaj la ceterajn membrojn de lia harmonia musa familio), al tio, kion la aŭtorino
         volas rakonti el siaj fake akiritaj scioj (kiel ofte okazas en tro enuigaj aŭ troigite
         edifaj infanaj libroj).
      

      Verdire, kelkaj pedantaj detaloj pri la ĉiutaga vivo kaj kulturo de antikvaj karnuntanoj
         (ekzemple, la latinaj nomoj de la tiamaj realaĵoj), probable senefike traflugos tra
         la kapetoj de junaj legantoj, sed ĝuste ili, verŝajne, agrable distros plenkreskulojn,
         kiuj ne estos same ekscititaj de la infandormiga voĉlegado de ankoraŭ unu infana muslibro.
      

      Traduko glata, sed kelkloke stumbliga

      La libro havas simplan, senpretendan stilon kaj plejparte ŝpinas la rakonton per nelongaj
         kaj klaraj frazoj, konvenaj por infanlibro. La lingvaĵo de la traduko estas ĝenerale
         glata, sed, bedaŭrinde, kelkfoje stumbliga.
      

      Mi rimarkis tridekon da malglataĵoj, kiujn pli atenta redaktado kaj provlegado devus
         elimini. Ekzemple, estas strange legi en la dua frazo de la teksto, ke la eta musido
         havas „du pli maljunajn fratinojn” (ili devus esti 
         malpli junaj aŭ 
         pli aĝaj); „nur” aperas en konfuza, germaneca loko en „Oni nur uzis noblajn materialojn” (p. 10); „bani” sur p.15 devus esti „bani sin”; per la misgvida formo „ban-aldonaĵoj” la tradukinto verŝajne celas tion, kion mi nomus „ban-akcesoraĵoj”, kaj 
         spon
            ĝo
          devus esti „spon
         go” (p. 17); „Ĵus” sur p. 28 sendube devus esti „Tuj”. Plurloke en la teksto aperas apelacio al dioj en la formo „Ĉe Venuso, diino de la beleco, [...]”, „Ĉe Vulkano, dio de la fajro [...]!”, „Ĉe Merkuro, dio de la ŝtelistoj [...]!”, dum oni atendus la tradician "
         Je [dio]!".
      

      Mi tute ne komprenas, kion povus signifi 
         rasliloj en „pupoj, rasliloj kaj lignaj bestetoj” (p. 25): 
         raslo, laŭ PIV, estas 
         nenormala bruo, aŭdebla ĉe brustaŭskulto, kaj produktata de la aerpaso en la aervojoj,
            jen pro amasigitaj likvoj, jen pro mallarĝiĝo
          (raslas, ekzemple, emfizemuloj). Eble, temas pri triviala komposteraro, sed la vorto,
         kiu pro mistajpo iĝus „rasliloj” ne venas en mian kapon...
      

      Ĉar plejparte ne temas pri vere seriozaj lingvaj pekoj, la risko de miskompreno estas
         minimuma, kaj sperta lingvano povas tuj glatigi la stumblaĵojn dumlege aŭ noti korektojn
         marĝene ĉe la unua lego kaj poste, dum re-legado (kiu ja nepre okazos!), reuzi ilin.
      

      Belaspekta, alloga libreto

      Laste, sed tre grave por infana libro: la kortuŝaj koloraj ilustraĵoj, lerta enpaĝigo,
         facile legebla kaj invita litertiparo sendube altiros atenton de infanoj en via familio
         aŭ ĉirkaŭaĵo kaj donos oportunan ŝancon legi al ili en Esperanto. Mi plenkore rekomendas
         uzi tian ŝancon!
      

      Alexander SHLAFER
      

      Claudia-Maria Behling: Adelfjo Musdetektivo. Tr. Roman Jacobek. Eld. Phoibos, Wien, 2019. 31 paĝoj. ISBN 978-3-85161-168-7. 

      Por mendi, vi iru al 
         la Retbutiko.
         
      


 
     
      Mirinda apoteozo

      Antaŭ kelkaj jaroj mi skribis: „La fotoalbumo – du volumoj – estas grandioze planita portreto pri aŭstralia familio, en kiu helpe de fotoj imagitaj
         oni ekkonas la membrojn de la familio, kun ties esperoj, atendoj, klopodoj, elreviĝoj
         ktp – unuflanke, tre riĉa pentraĵo, sed aliflanke mi restas kun la impreso, ke iel mankas
         resuma apoteozo. Sed, eble, iam sekvos tria volumo.”
      

      Nun do venis tria volumo, sed multege malpli ampleksa ...

      Zoe O'Shea estas profesorino pri literaturo en Aŭstralio. Ŝi estas la patrino de la
         ĉefa rakontanto en tiu ĉi verko, Michael O'Shea, kiu same fariĝis fakulo pri literaturo,
         sed malsame ol la patrino, li elektis kiel ĉefan atentopunkton la periodon de la unua
         jarcento post Kristo. La patrino pli kaj pli okupiĝas pri la aŭstralia aborigena historio
         kaj ties respekto pri la naturo.
      

      La rakontado en la antaŭaj volumoj de 
         La fotoalbumo komenciĝas en la jaro 1939. Zoe promesis eldoni ĝin – kaj ambaŭ volumojn, efektive, ŝi eldonis. Poste ŝi insiste petis, fakte postulis,
         ke ŝia filo promesu realigi la projekton. Diana, la avino de Michael, verkis la pliparton.
      

      En paĝo 12 John venas al Zoe: li soldatis en Vjetnamio, amiko de Bernie, frato de
         Zoe, tie pereinta. Li kunportas pentraĵon pri vjetnama rizorikoltanto. Certamomente
         li kvazaŭ konfesas: Vjetnamio tordis mian cerbon. Zoe gravediĝas ĉe la Pacifika Oceano.
         La estonta patro, John, panikiĝas kaj malaperas. Do Zoe postrestas sola graveda – jen naskiĝo de la ĉefa aŭtoro, Michael O'Shea. Por li estas gravega problemo, ke
         multaj forlasas la romkatolikan eklezion.
      

      La patrino Zoe, kampanjanta pri homaj rajtoj por aborigenoj, foje ekkrias: imagu kiel
         la planedo aspektus post 50000 jaroj de nia malŝparema eŭropa civilizacio kaj tion
         komparu kun la vivstilo de la aŭstraliaj aborigenoj! En Aŭstralio foje oni planis
         grandiozan celebradon de la ducentjara datreveno de eŭropa setlado tiukontinente.
         Intermiksiĝas ironia meditado pri la rezulto, se la duan mondmiliton venkus japanoj
         kaj germanoj.

      John ĉefe turnis sian atenton al la fascina unua jarcento de nia erao, tiu, en kiu
         vivis Augustus, Arminius, Nero, Jesuo kaj Paulus. (Karakteriza trajto ĉe Trevor, ke
         ĉiujn ĉi nomojn li mencias en la origina formo, sen esperantigo, dum mi skribus: Aŭgusto
         ktp). Sed ni plulegu: la romianoj estis brutalaj, posedavidaj koloniistoj kaj iliaj
         „amuzejoj” en la Koloseo, ilia kulto de mortigo estis por mi vomige barbaraj. Sed kiel inĝenieroj,
         ili kreis tre „civilizitan” mondon, kun bonaj marŝvojoj, akvoduktoj, publikaj banejoj. Ili kreis ankaŭ mirindan
         imperion, kiu fakte donis iaspecan pacon al la tiama mondo. Ili ofte kruele traktis
         sklavojn, sed ofte emancipis ilin – ilia formo de sklaveco estis ĝenerale pli humana ol tiu de la eŭropaj imperioj en
         la lastaj jarcentoj kaj antaŭ ĉio tiu de Usono.
      

      Tre impresas debato de la rakontanto kun germana paro surŝipe pri germana literaturo.
         La nomo Thomas Mann montriĝas por ili tro fora paŝo: „Li estas ŝtatperfidulo! Oni devus bruligi liajn verkojn!”
      

      Foje la rakontanto venas al politiko loka kaj internacia: jen ekspedicio en iom kaduka
         ŝipeto, sed kun amaso da fotistoj – Nikson eksciis pri la protestekspedicio kontraŭ la eksplodado de nuklea bombo. Dum
         ekspedicio de Greenpeace oni trovis amasegon da buĉitaj balenokadavroj. Kreskas la
         protestgrupoj, sed sekvas interna konkurencado de grupoj de Greenpeace diverslandaj.
      

      Tre inda kvazaŭresumo de duonjarcenta historio de homa strebado al pli inda vivado
         kun respekta atento pri ne-niaj kulturoj.
      

      Gerrit BERVELING
      

      Trevor Steele: La fotoalbumo fermiĝas. Eld. Flandra Esperanto-Ligo, Antverpeno, 2019. Serio Stafeto n-ro 40. 77 paĝoj,
         glubindita. ISBN 978-9077-066-59-1.
      

      Por mendi, vi iru al 
         la Retbutiko.

      Literaturo

      RAKONTO

      La lupino

      Neĝis senĉese. En la truo la lupetoj plorĝemis malsataj. Kelkajn tagojn jam ili manĝis
         nenion. La lupino lekis ilin. Malrapide ĝi ekstaris kaj eliris. Ekstere blindigis
         ĝin la arĝenta lumo de la luno. Siblis vento, kvazaŭ ie tre malproksime, malantaŭ
         arbaroj kaj montetoj, ĝia fratino vokus ĝin por helpo. Dum tiu ĉi vintro estis danĝere
         serĉi nutraĵon, sed la turmenta plorĝemo de la lupetoj boris truon en la brusto de
         la lupino. Ĝi turnis sin, movis sian pezan voston, revenis en la truon kaj proksimiĝis
         al la lupetoj. Iliaj okuloj fajretis en la mallumo. La lupetoj tuj saltis, supozante,
         ke la patrino portas ion por manĝi, kaj denove pli forte ili plorĝemis. La lupino
         tuŝis ilin per sia malseka buŝego por trankviligi ilin kaj klarigi, ke en tiu blanka
         vintra dezerto ĝi ne povas serĉi nutraĵon, ĉar se ĝi farus eĉ du paŝojn sur la neĝon,
         la teruregaj viroj, kiuj havas mane la fajron kaj la tondrojn, ekscius, de kie ĝi
         venis kaj kie troviĝas la truo, en kiu estas ĝiaj idoj. Tamen la lupetoj ne povis
         tion kompreni, kaj ili suferis pro la dolora malsato. Ja, la lupino povis ĉion elteni:
         la malsaton, la froston, la timon, kiu ofte ŝtonigis ĝin kiel terura kaj nekonata
         forto, sed ĝi ne povis elteni tiun ĉi doloran plorĝemon. Por la lupetoj, la lupino
         pretis dum horoj vagi sur la neĝo, batali kun hundoj kaj teruraj viroj, se nur ĝi
         trovos nutraĵon por satigi du lanugmolajn pilketojn.
      

      La lupino ankoraŭ memoris la momenton, kiam ĝi iĝis patrino. Tre forte la lupino deziris
         esti patrino. Tiam dum tuta semajno la luparo vagis tra arbaroj, kampoj, herbejoj.
         Finfine la luparo eniris grandan densan arbaron. Estis multaj kuraĝaj lupoj. Nokte
         ili staris sur iu monteto, levis la kapon kaj provoke hurlis al la granda flava lunokulo.
         La lupoj deziris montri al la teruregaj viroj, ke nenio timigos ilin. Tiam, dum tiuj
         noktoj, la lupino eksentis, ke io okazas al ĝi. Per siaj akraj verdaj pupiloj la lupoj
         tiel rigardis ĝin, kvazaŭ en la lupaj korpoj brulus fajro. Tamen la rigardoj de la
         lupoj ne estis kruelaj. En iliaj okuloj videblis ia brilo, io simila al soifo aŭ al
         preteco fari ĉion por la lupino, sed la lupino estis ruza. Ĝi ŝajnigis, ke ĝi ne komprenas
         la deziron de la lupoj. Tamen la sama fajro bruligis ĝian korpon. La lupino alloge
         movis sian voston, kaj ĝiaj verdaj okuloj estis kiel dolĉa veneno. La lupino rigardis
         aŭ tiun, aŭ alian lupon, kaj iliaj koroj plenplenis pro deziro kaj doloro.
      

      La lupino sentis, ke en ĝia vivo komenciĝas io nova kaj grava. Ĝi delonge sciis, ke
         tio nepre okazos. Tial senpacience kaj treme ĝi atendis tiun ĉi momenton. Nun la tuta
         memo de la lupino kvazaŭ rapidega rivero tiris ĝin al tiu ĉi grava momento. La lupino
         ankoraŭ ne sciis, kiam kaj kie ĝi okazos. Ĝi flaris la lupan odoron. La fortaj lupaj
         korpoj, streĉitaj kiel kordoj, allogis la lupinon. Nun la lupoj aspektis pli belaj,
         pli rapidaj kaj pli fortaj. La lupino agis tiel kiel neniam antaŭe. Ĝi kuris antaŭen,
         kaj la lupoj sekvis ĝin. De tempo al tempo la lupino turnis la kapon kaj rigardis
         ilin. En ĝia ruza rigardo ludis enigmaj allogaj fajreroj. De tempo al tempo la lupino
         nevole levis sian voston, kaj la luparo malantaŭ ĝi freneziĝis. La aero iĝis arda,
         la hurlo – pli forta, pli insista kaj malpacienca. Tamen ĉio estis nur por momento. La lupino
         streĉis siajn krurojn kaj daŭrigis kuri. Ĝi kuris, kvazaŭ ĝi dezirus lastan fojon
         ĝui la senliman bluecon de la ĉielo, la vastecon de la kampoj, la arbarojn, kie ĝi
         naskiĝis kaj kreskis. Nun la lupino deziris denove trapasi tiun ĉi miraklan kaj belegan
         mondon de torentoj, arbustoj, herbejoj, ĉar ĝi ne sciis, kio atendos ĝin poste, kaj
         ĉu ĝi estos libera kaj senzorga kiel nun.
      

      La lupoj malantaŭ ĝi ne havis paciencon. La freneza fajro turmentis ilin. Ili atendis,
         ke la lupino haltu laca. La junaj lupoj estis pli senbridaj. Ili antaŭsentis la decidan
         momenton. En iliaj brustoj tempestis, kvazaŭ ili estus rajdanto, kiu pene bridis galopantan
         kiel vento ĉevalon.
      

      Sur herbejo, en densa arbaro, lumigata nur de la arĝenta luna torento, la lupino haltis
         kaj rigardis la lupojn. Du el ili, junaj kaj fortaj, provis proksimiĝi al ĝi, sed
         ĝiaj akraj dentoj ekbrilis kiel ponardoj kaj haltigis ilin. En tiu ĉi momento ĉiuj
         lupoj saltis unu kontraŭ alia kiel frenezaj, kaj komenciĝis kruela batalo. Ululoj,
         hurloj, muĝadoj vekis la dormantan arbaron. Nur la frida luno estis la sola muta atestanto
         de la batalo. Grincis dentoj, disŝiriĝis feloj, varmaj sangaj gutoj surŝprucis la
         herbon kaj la foliojn. La lupino neniam ĝis nun vidis tian kruelan sangavidan batalon.
         En ĝia koro brulis fajro. La lupino konsciis, ke la batalo estas pri ĝi. La plej forta
         lupo, la venkinto, konkeros ĝin. Nun la lupino atendis por vidi, kiu lupo batalos
         ĝis la morto kaj kiu venkos. Unu post la alia la lupoj rezignis kaj forkuris malproksimen
         por leki siajn vundojn. Ja, la forto decidos, kiu restu. Iuj lupoj elprovis siajn
         muskolojn, korpojn, dentojn, kaj kiam ili vidis, ke ili ne estas sufiĉe fortaj, ili
         digne forlasis la batalon.
      

      Restis nur du lupoj – maljuna, kies felo estis kuprokolora, kaj juna – grizkolora kiel granita roko. En ĝiaj pupiloj flamis ardaj soifaj fajreroj. La maljuna
         lupo gvidis la luparon tutan jaron. Nun ambaŭ lupoj ekstaris unu kontraŭ la alia.
         Iliaj akraj dentoj brilis, kaj ili muĝis kiel impetaj akvofaloj. En ilia muĝado estis
         preteco venki, estis pasio, strebo al supereco, potenco, kruelo, malamo kaj malico.
         Ĉiu el ambaŭ deziris nepre gajni la lupinon, kiu nun staris ĉe arbo kaj trankvile
         observis ilin. Ambaŭ lupoj ŝtelrigardis unu la alian. Ili estis lacaj, sed streĉis
         la korpojn kiel ŝtalajn glavojn. Ili estis pretaj salti unu kontraŭ la alia kiel tempestoj.
         La lupino senmove rigardis ilin, kaj ĝi atendis la venkonton. La juna lupo estis pli
         forta, ĝia sango bolis kiel gejsero, sed la maljuna lupo estis pli ruza kaj pli lerta.
         Ĝi havis pli da sperto ol la juna. La maljuna povis atendi la oportunan momenton,
         ĝi povis embuski la junan kaj subite salti kaj enigi siajn dentojn kaj ungojn, akrajn
         kiel sabroj, en la korpon de la malamiko. La maljuna spertis antaŭvidi, de kiu flanko
         ĝi estos atakita, kaj eviti la danĝeron.
      

      La lupoj rigardis unu la alian. Ili similis al du streĉitaj pafarkoj. Iliaj okuloj
         radiis venenon. Ili estis pretaj salti. La lupino vidis, ke subite la lupoj eksaltis
         kaj enplektis siajn korpojn. Terura muĝado tranĉis la silenton. La lupaj korpoj turniĝis
         kiel du pilkoj. Dum sekundo ili malproksimiĝis unu de alia, kaj poste tuj ili denove
         enigis dentojn kaj ungojn. Fluis varma sango. La maljuna lupo stumblis, falis. La
         juna saltis kaj ekmordis ĝian traĥeon.
      

      La lupino malstreĉiĝis. La maljuna lupo kuŝis en sanga marĉeto. Ĝi ne deziris alrigardi
         la lupinon. La maljuna lupo kvazaŭ hontis. Lastfoje ĝi alrigardis la lunon, kiu similis
         al grandega vitreca okulo. La luno estis atestanto de ĝia lasta kruela batalo. Antaŭ
         la nebuleca rigardo de la maljuna lupo trapasis ĝia tuta vivo: de la tago, kiam ĝi
         komencis vagi sola tra la granda arbaro, kiam ĝi sukcese ĉasis, kiam estis ĝiaj unuaj
         amaj momentoj, momentoj de jubilo kaj venkoj ĝis nun, kiam ĝi falis venkita ĉi tie.
      

      La juna lupo, peze spiranta, ekstaris antaŭ la lupino. En ĝia rigardo estis pasio,
         soifo, forto, preteco subiĝi al la volo de la lupino. La lupino alrigardis ĝin per
         sindonemo, varmeco, dankemo kaj malrapide eniris la densan arbaron. La juna lupo postsekvis
         ĝin.
      

       

      Kiam la lupino eksentis, ke en ĝia interno vekiĝas nova vivo, ĝi komencis esti pli
         singarda kaj pli atente observis la mondon. La lupino estis kuraĝa, sed ĝi ne entreprenis
         ion, kio minacos ĝian vivon. La lupino longe serĉis kaŝitan lokon por naski siajn
         idojn, kaj finfine ĝi trovis tiun ĉi truon.
      

      La lupino naskis. Laca, ŝvita, elĉerpita, la lupino aŭdis la plorĝemojn de siaj idoj.
         Mirakla lumo lumigis ĝin, kaj dolĉa doloro trakuris tra ĝia korpo. En tiu ĉi momento
         ŝajnis al ĝi, ke ĝi faris la plej gravan agon en sia vivo. Ja, pro tio ĝi vivis ĝis
         nun. La lupino estis ĝoja, tamen ĝi sentis, ke tiu ĉi ĝojo ne daŭros longe, ĉar por
         la lupetoj necesis nutraĵo. Nun ili ludis ĉe ĝia varma korpo, tamen baldaŭ ili estos
         malsataj.
      

      Jam tutan semajnon neĝis. Ĉio estis blanka. La glacia vento malice sible ridis. Pro
         la neĝo la lupino estis en kaptilo kaj ne povis eliri el la truo. Ja, la vento portos
         fore ĝian lupan odoron. Tamen la plorĝemoj de la lupetoj malĝojigis ĝin. Iom post
         iom la lupino ekkuraĝis. Ĝi nepre devis eliri kaj serĉi nutraĵon por la lupetoj. Por
         la idoj ĝi pretis vagi de matene ĝis vespere.
      

      La lupino averte ekmuĝis al la lupetoj. Ili silentiĝis en la truo. La lupino alrigardis
         ilin kaj eliris. Ekstere ĝi ĉirkaŭrigardis, levis la buŝegon kaj komencis flari. Nun
         ĝi devis iri malrapide kaj singardeme. La lupino certis, ke ĝi trovos ian nutraĵon.
         Ĉiam ĝi sukcesis trovi ion. Ĝi eksentis fortojn. Ja, en la malhela truo atendos ĝin
         du malfortaj lupetoj. Ĝi devas nutri ilin kaj zorgi pri ili.
      

      La lupino ŝovis sin tra arbustoj, pasis preter arboj. Ĝi paŝis silente kiel ombro.
         La lupino flaris, ĉirkaŭrigardis kaj estis preta forkuri kiel sago, se estos ia danĝero.
         Finfine ĝi ekflaris tion, kion ĝi serĉis – odoron de ŝafoj. La ŝafoj ne estis proksime, sed la odoro montris, kie ili troviĝas.
         La sango de la lupino ekbolis. Ĝia rigardo iĝis pli akra. Jam nenio malhelpos ĝin.
         Ja, ĝia korpo estis forta, ĝiaj muskoloj – ŝtalaj, ĝiaj dentoj – akraj kiel pikiloj. La lupino ekkuris. Nun eĉ la terurega viro kun la fajro kaj la
         tondro ne timigos ĝin, nek la hundoj en la ŝafejo. Ŝajnis al ĝi, ke la hundoj estas
         malfortaj kaj malgrandaj. La lupino devis nur transsalti la barilon de la ŝafejo kaj
         silente eniri enen, kie atendis ĝin festeno. Jen, restis ankoraŭ kelkaj metroj, sed
         la hundoj eksentis ĝin kaj komencis freneze boji. Ili ekkuris kontraŭ ĝi. La lupino
         haltis. Ĝi decidis batali kun ili. Ja, la hundoj ne scias, ke pro la lupetoj la lupino
         pretas disŝiri ĉion, kio aperos antaŭ ĝi. Ĝia vivo ne valoras, sed la lupetoj devas
         vivi.
      

      De ie aperis viro kun fajro kaj tondro. La lupino, obsedita de venĝo, ekiris al li.
         La hundoj bojis terure. La viro levis ion, similan al branĉo, kiu ektondris. La lupino
         falis.
      

      Verŝajne ĝi devis tuj forkuri, devis savi sin. Se ĝi ne revenos, la lupetoj ne povos
         vivi. La lupino eksentis pezan triston. Aŭdiĝis dua tondro. Sub la korpo de la lupino
         iĝis varma sanga marĉeto. La lupino rigardis la ĉielon kaj rememoris la maljunan lupon,
         kiu kuŝis senmova. La lupino rememoris la junan lupon, kiu similis al griza granita
         roko. Nun dum sekundoj la tuta vivo de la lupino trapasis antaŭ ĝi. Laste ĝi vidis
         la senkulpajn okulojn de du lupetoj.
      

      Julian MODEST
      


Anoncetoj

  Retbutiko renovigita


  Retbutiko.be donas al vi multe pli da serĉ-ebloj ol antaŭe. Vi povas tuj serĉi el la adres-trabo de via foliumilo (Firefox, Chrome, Explorer, Safari ktp). Ekzemple tajpinte retbutiko.be/trovu/Steele vi tuj trovos ĉiujn verkojn de Trevor Steele, tajpinte retbutiko.be/trovu/politiko vi trovos ĉiajn verkojn pri politiko, aŭ post tajpado de retbutiko.be/trovu/internacia vi trovos ĉiujn verkojn kun la vorto „internacia” en la titolo. Elprovu tuj kiel facile tio estas!


  Naturista vivo


  Naturista vivo, la ilustrita revuo por nudistoj/naturistoj/nudnaĝantoj. Belaj koloraj fotoj. Senpaga provekzemplero. La revuo aperas 4-foje jare, sur 16 paĝoj. Internacia Naturista Organizo Esperantista. Adreso: Jozsef Nemeth, HU-8531 Ihász, Fö u. 41/5. Rete: Jozefo.nemeth@gmail.com.


 
      
      Memormedalo

      La LKK por la 105a Universala Kongreso de Esperanto en Montrealo volus presi memormedalon
         de la UK. Tamen, por ke ni ne faru malprofiton, ni devas pli malpli scii antaŭe kiom
         da medaloj ni kredeble povos vendi. Se vi interesiĝas pri aĉetado de tia medalo, bv,
         sendi mesaĝon al Garry Evans, kasisto de la LKK: 
         garryoevans@gmail.com. Ne estos devige aĉeti medalon, sed via mesaĝo donos al ni pli precizan ideon pri
         kiom da medaloj vendiĝos. La medalo estos el polita arĝentita bronzo, kun diametro
         de 38 mm, kaj aspektos kiel la ĉi-afiŝitaj desegnaĵoj. Po ekzemplero kostos 60 kanadajn
         dolarojn (aŭ 45 usonajn dolarojn, aŭ 42 eŭrojn) inkluzive luksan skatoleton, plus
         poŝtaj kostoj (sed sen tiaj kostoj se vi kolektos la medalon dum la UK). Vi eventuale
         povos pagi pere de Paypal aŭ al nia UEA-konto.
      


  Kolofono de la magazino MONATO


  MONATO, internacia magazino sendependa pri politiko, ekonomio kaj kulturo en la internacia lingvo Esperanto; fondinto: Stefan Maul; 41a jarkolekto; aperas principe la 15an de ĉiu monato, escepte de aŭgusto; abontarifo varias laŭlande.

  

  MONATO havas 103 korespondantojn kun kunlaborkontrakto en 45 landoj kaj abonantojn en 73 landoj; aperas nur originale en Esperanto verkitaj artikoloj (ne tradukoj).

  La enhavo de la artikoloj ne nepre kongruas kun la opinio de l' eldonejo; artikoloj el MONATO povas esti libere kopiitaj aŭ tradukitaj por nekomercaj celoj, se oni mencias la fonton.

  

  eldonejo:

  Flandra Esperanto-Ligo, Lange Beeldekensstraat 169, 2060 Antwerpen, Belgio; telefono: + 32 3 234 34 00, Skype: fel-monato; retpoŝto: eldonejo@monato.be.

  

  reta versio: www.monato.be

  sociaj retejoj:

  
  • Facebook: http://eo-eo.facebook.com/revuo.Monato

  • Telegramo: https://monato.telegramo.org

  • Twitter: @FEL_Antverpeno


  

  honora ĉefredaktoro:

  Stefan Maul

  

  gvida redaktoro:

  Paŭl Peeraerts.

  

  lingvaj reviziantoj:

• Hobio: Evgeni Georgiev, Aŭstrio, hobio@monato.be.

• Komputado: Edmund Grimley Evans, Britio, komputado@monato.be.

  Abontarifo de MONATO kaj La Jaro


  Post la landonomo sekvas la valutokodo, kaj poste 5 sumoj. La unua sumo estas la surfaca abontarifo de MONATO, la dua sumo estas la aera abontarifo de MONATO, la tria sumo estas la abontarifo de la ciferecaj versioj de MONATO, la kvara sumo estas la tarifo de la agendo kaj enciklopedieto LA JARO senditaj triaklase (malrapide) kaj la kvina sumo estas tiu de LA JARO sendita unuaklase (rapide).

  Ŝtato de la paganto           MONATO                LA JARO
                     surface  aere   rete   3a kl. 1a klaso

Argentino       EUR          36     39    21,60      6,9      9,9
Aŭstralio       AUD          97    102    58,20     11       16
Aŭstrio         EUR          59     62    35,40      6,9      9,9
Belgio          EUR          59     62    35,40      6,9      9,9
Bosnio-Herc.    EUR          36     39    21,60      6,9      9,9
Brazilo         EUR          36     39    21,60      6,9      9,9
Britio          GBP          54     57    32,40      6,20     8,90
Bulgario        EUR          36     39    21,60      6,9      9,9
Ĉeĥio           EUR          50     53    30         6,9      9,9
Ĉinio           EUR          36     39    21,60      6,9      9,9
Danio           DKK         440    465   264        51       74
Estonio         EUR          41     44    24,60      6,9      9,9
Finnlando       EUR          59     62    35,40      6,9      9,9
Francio         EUR          59     62    35,40      6,9      9,9
Germanio        EUR          59     62    35,40      6,9      9,9
Grekio          EUR          59     62    35,40      6,9      9,9
Hispanio        EUR          59     62    35,40      6,9      9,9
Hungario        HUF       13300  14280  7980      2300     3200
Irlando         EUR          59     62    35,40      6,9      9,9
Islando         EUR          59     62    35,40      6,9      9,9
Israelo         EUR          52     55    31,20      6,9      9,9
Italio          EUR          59     62    35,40      6,9      9,9
Japanio         JPY        7980   8500  4788       870     1270
Kanado          CAD          87     92    52,20      10      14
Kipro           EUR          50     53    30         6,9      9,9
Koreio          EUR          52     55    31,20      6,9      9,9
Kostariko       EUR          36     39    21,60      6,9      9,9
Kroatio         EUR          41     44    24,60      6,9      9,9
Latvio          EUR          41     44    24,60      6,9      9,9
Litovio         EUR          41     44    24,60      6,9      9,9
Luksemburgo     EUR          59     62    35,40      6,9      9,9
Malto           EUR          50     53    30         6,9      9,9
Nederlando      EUR          59     62    35,40      6,9      9,9
Norvegio        NOK         590    620   354        70       99   
Nov-Zelando     NZD         105    111    63        12,00    18
Pollando        PLN         180    192   108        29       43
Portugalio      EUR          52     55    31,20      6,9      9,9
Rusio           EUR          36     39    21,60      6,9      9,9
Serbio          EUR          36     39    21,60      6,9      9,9
Slovakio        EUR          41     44    24,60      6,9      9,9
Slovenio        EUR          50     53    30         6,9      9,9
Sud-Afriko      EUR          52     55    31,20      6,9      9,9
Svedio          SEK         640    670   384        75      105
Svislando       CHF          82     88    49,20      9       14
Usono           USD          78     82    46,80      8       13





  Aliaj landoj: Petu la tarifon de la landa peranto, aŭ, se tiu ne ekzistas, de la eldonejo: Flandra Esperanto-Ligo, Lange Beeldekensstraat 169, B-2060 Antwerpen. Telefono +32 32 34 34 00; Retpoŝto financo@fel.esperanto.be


  Personoj loĝantaj en ŝtatoj kun malforta ekonomio kaj kiuj ŝatus aboni al MONATO, sed ne povas pro financaj problemoj, povas peti subvencion de la Abonhelpa Fonduso de MONATO.


  Rabatoj: Por trijara abono ekzistas rabato de 5 %; por kvinjara abono de 10 %.


  Kiel pagi vian abonon?


  Rekte al la eldonejo ...


  • Per via FEL-konto.

    • El Eŭropo al IBAN-konto de Flandra Esperanto-Ligo, BE66 0000 2653 3843 (BIC-kodo BPOTBEB1), Bpost, 1000 Brussel.

  • Per Visa (sed ne Visa Electron) aŭ Mastercard. Sendu la numeron, la 3 ciferojn de la kreditkarta kromnumero kaj la validodaton tra nia sekura servilo: https://www.esperanto.be/fel/mon/abonilo.php.

  • Per PayPal al konto financo@fel.esperanto.be.

  • Per bankĉeko tratita je belga banko en eŭroj. Aldonu 15 eŭrojn pro la bankkostoj. Bv. noti, ke personaj ĉekoj ne plu estas akceptataj en Belgio.


  aŭ pere de peranto ...


  • Aŭstra: Leopold Patek, Martinstr. 104/38, 3400 Klosterneuburg. Pĉk. IBAN AT80 6000 0000 0712 7744. Rete: aon.913548977@aon.at.

  • Belga: Vlaamse Esperantobond, Lange Beeldekensstraat 169, B-2060 Antwerpen (IBAN BE66 0000 2653 3843 BIC BPOTBEB1). Rete: financo@fel.esperanto.be.

  • Bosnia kaj hercegovina: Esperanto-Ligo, Kralja Tvrtka 19 (Pf. 452), 71000 Sarajevo. Konto: 338-900-220-635-2698 Rete: info@esperanto.ba.

  • Brazila: Brazila Esperanto-Ligo, SDS Ed. Venâncio III Sala 301/303, Brasília - DISTRITO FEDERAL, 70393-902. Rete: bel-abonservo@esperanto.org.br.

  • Brita: Viv O'Dunne, Esperanto-Asocio de Britio, Esperanto House, Station Road, Barlaston,Stoke-on-Trent, ST12 9DE, Britio. Rete: eab@esperanto.org.uk.

  
   • Ĉeĥa: Pavel Polnický, Lidická 939/11, 290 01 Poděbrady III, tel. 723 672 335. Konto banko: Equa bank - 101 953 9617/6100. Rete: polnickypavel@seznam.cz.

  • Ĉina: Trezoro Huang Yinbao, Esperanto-Centro, Jingchuan-Xian Jinqiao Guoji, 744300 Pingliang, Ĉinio. Poŝtel.: +86 18893316800. Rete: trezoro@qq.com.

Citiu epopeo estas la majstroverko de Edwin de Kock (1930),
kreita en sep jaroj, kun longaj interrompoj, dm preskad 60 jaroj,
inter 1959 kaj 2018. Gi rakontas pri kosma batalego, kun Luciféo
kaj la homdia Kristo kicl éefrolantoj. Per spaca kaj tera vojage
multjarcenta kvin gvidanto) kondukas la adtoron por komprenigi
prila efikoj de la interluktantaj bono kaj malbono.

Tie ¢i Edwin de Kock konkuras kontrai John Milton, ¢c tij,
kiuj parolas angle, kontra aliaj grandaj verkistoj, ¢e multaj alaj
Kulturoj” (Marjorie Boulton)

“Tradicis bindita versio, formato 155 mm x 226 mmx 40 mim. 468 pago),.
ISBN: 978 9077066 58 4, serio Statefo n-ro 41; prezo e FEL: 33,00 caroj
plusafranko. Kiel bitlibro (ePub, Mobi 30 PDF) prezo ée FEL: 19,80 eiro).

Flandra Esperanto-Ligo, | inge Beeldekensstrast 169,
B-2060 Antuverpen, winwretbatikobe

de Petro Desmet’ kaj Jozefo Horvath

surbaze de I 6 eldono de a bildvortaro de Duden

800-paga fortike bindita verko kun pli ol 30 000 terminoj kai i ol 500
tabuloj, parte kolorai, kompleta traduko de la plej nova 6a eldono de
la mondfama renoma bildvortaro de Duden. La kompilinto] havas nian
lingvon Kiel hejman tiutagan kaj do ofte cerpis nomojn el iaj spertadoj.
La tabuloj prilumas ¢iujn kampon e la homa vivo: temas pri Atomo;
Universo, Tero; Homo kaj hejmo; Stato kaj urbo; Sporto, ludoj,libertem.
po; Disrigo, arto kaj kulturo; Animaloj kaj plantoi; Naturo, agrikulturo
kaj arbarkulturo; Metiol; Grafiko; Trafiko, Banko. En multaj lokoj trovidas
enla verko referencoj al IV, al pliaj nocioj kaj al valoraj aldonaj bildoj
Kkaj tiel a lbro akcentas sian lgitecon al i

Eldonaro: 012 Bindia. Formato 155 x 215 . pezo 1055, 800 9330
A5 vk apariena 1559393 e ena 010 PO

